
Тақризи роҳбари илмӣ,

номзади илми филология Муҳаммадиев Алӣ ба диссертатсияи Додарова 
Тобонбӣ Шерхоновна дар мавзуи «Хусусиятҳои ғоявию бадеии ғаза- 
лиёти «Девони форсӣ»- и Алишери Навоӣ - Фонӣ», ки барои дарёфти 
дараҷаи илмии номзади илми филология аз рӯйи ихтисоси 10.01.01 - 
Адабиёти тоҷик пешниҳод шудааст.

Адабиёти форсии тоҷикӣ аз адабиётест, ки ба адабиёту фарҳанги 

мардуми Шарқ таъсири амиқи худро расонидаасту дар ташаккулу 

таҳаввули онҳо, монанди адабиёти туркизабонон, урду, пашту, 
озарбойҷон ва ғ. ҳиссагузор дониста мешавад. Дар бораи таъсирпазирӣ 
аз ин адабиёт то ба ҳол корҳои зиёди илмӣ анҷом ёфтаанд. Ба ин маънӣ, 

диссертатсияи унвонҷӯ Додарова Тобонбӣ Шерхоновна аз он ҷумла буда, 

ба хусусиятҳои ғоявию бадеии ғазалиёти «Девони форсӣ»- и Алишери 

Навоӣ, ки дар гуфтани шеъри форсии тоҷикӣ тахаллуси Фониро дошт, 
бахшида шудааст, як андоза ҷамъбасти фарогири илмии мавзуи мазкур 
дар бораи ғазалиёти форсии тоҷикии ин адибу мутафаккир ва 

сиёсатмадори асри ХУ-и Ҳирот мебошад.

Дар диссертатсия вобаста ба мавзуъ мухтасари рӯзгору осори 

Алишери Навоӣ(1441-1501), дараҷаи омӯхта шудани ҳаёту фаъолияти 

ҳаматарафаи ӯ ва, умуман, Навоишиносӣ мухтасару мушаххас сухан 

рафта, ҷойгоҳи «Девони форсӣ»-и адиб дар байни эҷодиёти гуно- 

гунпаҳлуи ӯ, дар рафти навиштани рисола бо навгониҳои он пайваста 
аст. Дар ин маврид вобаста ба муҳиммияту мубрамии мавзуъ бояд гуфт, 

ки масъалаи дар диссертатсия гузошташуда ҳам шинохта асту ҳам 

ношинохта. Мавзуъ аз он ҷиҳат шинохта аст, ки дар баробари ишораҳои 

иҷмолии тазкиранигорону соир сарчашмаҳои мавҷуда муҳаққиқону 

адабиётшиносону шарқшиносон, бахусус мутахассисони таърихи 

адабиёти ӯзбек ва таърихи адабиёти тоҷик доир ба ғазалиёти «Девони 

форсӣ»-и Алишери Навоӣ-Фонӣ ва мухтасоти он ба сурати умум, то 

ҳадде, андешаронӣ ва гузашта аз ин, баъзе паҳлуҳояшро, монанди аз 

Навоӣ-Фонӣ то рӯзгори мо расидани «Девони форсӣ», сохти он, навъҳои 

шеърии дар он ҷойдошта, татаббуоти адиб дар «Девони форсӣ» изҳори 

назар намуда буданд. Ношинохта мондани мавзуъ ба ин далел аст, ки 

он аксар ишоратан ё рӯбаноӣ таъкид шуда, заминаҳои мушаххаси 

эҷодиёти тоҷикии шоир, бахусус ғазазиёти ӯ, ки аз умқи адабиёти 

бобаракати форсии тоҷикӣ маншаъ мегираду пайравию татаббуоти 

шоир баёнгари ҳоланд, таҳқиқу омӯзиши ҳамаҷонибаю фарогири онро 

ба миён гузоштааст. Шинохт ва таъйиду таъйини ғазалиёти «Девони 

форсӣ»-и Алишери Навоӣ-Фонӣ, навгониҳо ва татаббуи эҷодкор дар 

гуфтани ғазали форсӣ-тоҷикӣ, ки албатта он ба ғазалиёти ӯзбекии ӯ ҳам 

бетаъсир нест, хусусиятҳои ғояви бадеӣ ва ҳунари суханвар дар эҷоди 

ғазалҳои форсӣ- тоҷикияш бешубҳа мавзуи ба таҳқиқкашида асту қимати 

онро аз диди назарӣ меафзояд. Аз ин рӯ, шинохти ҳамаҷонибаи хусу- 

сиятҳои сохторӣ, мавзуӣ, ғоявӣ-бадеии ғазалҳои адиб дар «Девони 

форсӣ» барои равшантар намудани робитаҳои адабии адабиёти ду 

миллат, тоҷикону узбекон, низ бамаврид ҳисобида мешавад.

Аз ин лиҳоз таҳқиқоти мазкур дар баробари таълифоти як силсила 

мақолаву рисолаҳои муҳаққиқони соҳа доир ба ашъори форсӣ-тоҷикии 

Алишери Навоӣ дар як қатор қарор гирифта, ҳусни таваҷҷуҳ ва эътирофи 

халлоқияти ҳунари эҷодкорро собит намуда, асолат ва мубрамияти 

пажӯҳиши мазкурро тақвият додааст.

Таҳлилу таҳқиқи адабиёти ба мавзуъ алоқаманд нишон дод, ки ҳанӯз 

ҳам таҳқиқоти анҷомгирифтаи пешин дар масъалаи омӯзиши ҳамаҷонибаи 

ғазалиёти форсӣ-тоҷикии Навоӣ-Фонӣ пажӯҳиши мукаммалу ба талаботи 

илмӣ пурра ҷавобгӯй нест. Маҳз барои ҳамин унвонҷӯ дар таҳқиқоти 

мазкур навгониҳои мушшаххасро дар раванди омӯзишу пажӯҳиш пайгирӣ 

намуда, масъалаи омӯзиши ин паҳлуи эҷодиёти адибро ҳатталимкон ба миён 

гузоштаасту таҳқиқи фарогиру амиқи монографиеро ҳадафи асосӣ қарор 

додааст. Мавсуф барои ба ҳадаф расидан кӯшиш намудааст, ки иҷмолан 
ба зиндагинома ва мероси адиби зуллисонайн нигоҳи мухтасар андозад, 

муҳити адабии замон ва ба шеъри форсӣ-тоҷикӣ рӯ овардани Алишери 

Навоиро равшан созад ва дар ин заминаи боэътимод ба «Девони форсӣ» 

муроҷиат намояду ба ғазалиёти ин девон, ки қисме ғазалҳои татаббуиянду 

иддае мухтареот, яъне ғазалҳои бевоситаи эҷодкардаи ӯянд, андешаронӣ 

намояд.

Аҳаммият ва арзиши илмию назарии таҳқиқоти Додарова Т.Ш. дар 

мавзуи «Хусусиятҳои ғоявию бадеии ғазалиёти «Девони форсӣ»- и 

Алишери Навоӣ - Фонӣ» дар он аст, натиҷаҳои он метавонад ба сифати 

сарчашма дар таҳқиқи адабиёти классикии тоҷик ва, гузашта аз ин, дар 

таҳқиқи адабиёти классикии ӯзбек ба таври густурда истифода шавад. 

Хулосаҳои бадастомада ва натиҷаи таҳқиқ ба сифати маводи илмӣ ва 

заминаҳои назарию методологӣ дар таҳқиқоти адабиёти классикии тоҷик ва 

навиштани корҳои ҷудогона мусоидат хоҳад кард.

Арзишу аҳаммияти амалии таҳқиқ, пеш аз ҳама, дар он аст, ки 

натоиҷи бадастомада метавонад дар шинохти бештари Алишери Навоӣ 

ҳамчун шоири зуллисонайн ва коргоҳи эҷодии ӯ ба минбаъд хизмат 

намояд. Хулосаҳои диссертатсия ва маводи дар он кор карда 

таҳқиқшуда метавонад барои китобҳои дарсӣ, дастурҳои таълимӣ, матни 
лексияҳо, китобҳои таърихи адабиёти тоҷик ва узбек ва ғ. мавриди васеи 
истифода қарор бигирад.

Масъалаҳо ва консепсияҳои илмии дар диссертатсия барои дифоъ 
пешниҳодшаванда аз нигоҳи илмӣ муҳимму арзишманд мебошанд. Ин 

ишора дар он дида мешавад, ки замина ва марҳалаҳои ба вуҷуд омадани 
ғазалҳои форсӣ-тоҷикии Алишери Навоӣ - Фонӣ, ки аксар татаббуъ ва 

пайравӣ ба шоирони гузаштаю ҳамзамони эҷодкоранд, маҳорати 

шоирии ӯро бо махсусияти назаррас бозгӯй гардад. Натиҷаи таҳқиқот ба 

он овардааст, ки татаббуоти шоир дар гуфтани ғазал бо тозабаёниҳою 
тахайюлоти мавсуф ҷонибу рангинанд. Ва адиби зуллисонайн, агарчи 
чаҳорчӯбаи ғазалсароёни пешину ҳамзамони худро асоси эҷоди худ 
қарор додааст, боз ҳам навгониҳои ӯ дар муқобалаю муқояса равшан 

шуда меистад, ки ин мақоми эҷодкорро намоиш медиҳад. Ин ҳама дар 
диссертатсия бо овардани мисолҳои мушаххас ироа шудааст.

Диссертатсия аз муқаддима, се боб ва фаслу зерфаслҳои мантиқан 

мураттабу пайдарҳам, хулоса ва рӯйхати сарчашмаву адабиёти 

истифодашуда иборат аст ва андозаю мундариҷаи он ба талаботи илмии 

диссертатсияҳои илмӣ ҷавобгӯй мебошад.

Бо ҳамин тартиб, диссертатсияи Додарова Тобонбӣ Шерхоновнаро 

дар мавзуи «Хусусиятҳои ғоявию бадеии ғазалиёти «Девони форсӣ»- 

и Алишери Навоӣ - Фонӣ», ки барои дарои дарёфти дараҷаи илмии ном- 

зади илми филология аз рӯйи ихтисоси 10.01.01 - Адабиёти тоҷик пешниҳод 

шудааст, ба талаботи диссертатсияҳои илмӣ ҷавобгӯй буда, ҳамчун роҳбари 

илмӣ онро барои баррасӣ дар зинаҳои баъдӣ ва ҳимоя тавсия менамоям.

Роҳбари илмӣ, номзади илми филология, 
мудири шуъбаи матнштносӣ, таҳқиқ ва 
нашри мероси хаттии Маркази мероси 
хаттии назди раёсати Академияи миллии 
илмҳои Тоҷикистон Муҳаммадиев Али.

18-уми майи соли 2022.

Имзои Муҳаммадиев Алиро
тасдиқ мекУЙГмТгт-.
сардори шуъбаи кадрҳо ва корҳои махсуси
Марка^
хагтииЦазипрйёҲ^гйӯҚкадемияи миллии 
илмҳои-Хоҷикисго^/ Майдонов М.М.

Суроға: 734025, Ҷумҳурии Тоҷикистон,
шаҳри Душанбе, кӯчаи Ҳусейнзода, 35.
Телефон: (+992-37) 221-32-02
Е-таП: тего81кйаТ1@тЬох.ги
« /Я » майи соли 2022.

